НАСЛ-НАСАБИНГИЗ ТЎҒРИ ЁЗИЛГАНМИ?

Дунё олимларнинг таъкидлашларича, одамнинг исми унинг бутун ҳаётига таъсир қилиб, кишининг хулқ-атвори ва характери қандай бўлишини ҳам белгилаб берар экан. Шу нуқтаи-назардан келиб чиқадиган бўлсак, агар шахснинг исми имло хатолар билан ёзилган бўлса бу ҳолат олимларнинг юқорида келтирилган фикрига қай даражада мос тушар экан? Яъни, расмий ҳужжат ҳисобланган фуқаролик паспортида «Элмурод» – «Ильмурат», «Холтоев» – «Халтаев» шаклида битилган бўлса ўша исм-фамилия эгасининг юриш-туриши ва характери қайси томонга қараб ривожланади, деган савол ўз-ўзидан келиб чиқиши табиийдир. 

Мамлакатимиз Конституциясининг 4-моддасига асосан Ўзбекистон Республикасининг давлат тили ўзбек тилидир. «Давлат тили ҳақида»ги Қонуннинг 15-моддасига кўра ватандошларимиз ўзларининг фамилияси, исми, ота исмини тарихий ва миллий анъаналарга риоя этган ҳолда ёздириш ҳуқуқига эгадирлар. Ҳаммамизга маълумки, эски тузим пайтлари кўпчиликнинг насл-насаби ўзбекона талаффузда ёзилмасдан келган. Айрим ватандошларимиз бунга ҳатто кўникиб ҳам қолишган. Баъзида уларнинг фамилия ва исмини ёзишда биз журналистлар ҳам қийналиб қоламиз. Масалан, «Жўраев» деган фамилияни ўзбекча шаклда ёзсак, фамилия эгаси «паспортимда Джураев деб ёзилган, сизлар ҳам Джураев деб ёзинглар» деб талаб қилади. Аслида, ўзбекча исм-фамилиялар имло қоидаларига риоя этилган ҳолда ўзбекча талаффузда ёзилиши керак. Бироқ, фуқаролик паспорти шахсни тасдиқловчи расмий ҳужжат ҳисобланиб, фамилия, исм, ота исми паспортдаги каби ёзилиши ҳам талаб қилинади. Шу ўринда «ким ҳақ?» деган савол туғилади. 
«Ўзбекистон Республикасининг фуқаролиги тўғрисида»ги Қонуннинг 5-моддасида шундай дейилади: «Ўзбекистон Республикаси фуқаросининг паспорти, паспорт олингунга қадар эса туғилганлик тўғрисидаги гувоҳнома ёки шахснинг фуқаролигига доир маълумотлар бўлган бошқа ҳужжат Ўзбекистон Республикасининг фуқаролигини тасдиқловчи ҳужжатлар ҳисобланади». Фуқаролик паспортларидаги фамилия, исм, ота исми туғилганлик ҳақидаги гувоҳномадаги ёзув асосида битилади. Туғилганлик ҳақидаги гувоҳномалар эса Ўзбекистон Республикаси Вазирлар Маҳкамасининг 1999 йил 12 апрелдаги 171-сон Қарорининг 1-иловасида келтирилган «Фуқаролик ҳолати далолатнома-ларини қайд этиш қоидалари»да белгиланган тартибда берилади. 
«Фуқаролик ҳолати далолатномаларини қайд этиш қоидалари»нинг 155-бандида далолатнома ёзувларига ўзгартишлар, тузатишлар ва қўшимчалар киритиш тартиби белгиланган. Қайси ҳолларда насл-насабларга ўзгартириш ва тузатишлар киритиш мумкинлигига келсак, бу ҳақда «Қоидалар»нинг иккита қисмини келтирмоқчиман: «а» қисмига кўра, «Давлат тили ҳақида»ги Ўзбекистон Республикаси Қонунининг 15-моддаси асосида тарихий ва миллий анъаналарга риоя қилиш мақсадида фамилияси, исми, ота исмини ёздириш истаги бўлганда»; «з» қисмига кўра «имло хато ва ноаниқликлар бўлганда, шунингдек туғилган вақти, жойи ва отасининг исми ёзилмай қолганда». 
Агар шахснинг исми-шарифи маълум жойларда, айтайлик оммавий ахборот воситаларида имло қоидалари асосида ёзилса-ю, паспортида қўпол хатолар мавжуд бўлса бу ҳолат ана шу шахснинг ҳақиқий кимлигини белгилашда қийинчиликлар келтириб чиқариши ҳам мумкин. Хусусан, газета-журналларда мақола ёки ижодий ишлари эълон қилинган муаллифлар банк, омонат касса ёки почталардан қалам ҳақларини ололмаслиги мумкин, негаки, оммавий ахборот воситаларида исм-фамилиялар имло қоидаларига кўра ёзилса, пул фақат паспорт асосида берилади. Агар паспортда битта хато бўлса ҳам пулни бермасликлари мумкин.
Ҳар бир бола фамилия, исм, ота исмини олиш ҳуқуқига эга. Насл-насабни хато ёзиш орқали биз болаларнинг ана шу ҳуқуқларини маълум даражада бузган ҳисобланамиз. Фамилия, исм, ота исмини ёзишда Э.Бегматовнинг «Ўзбек исмлари» деб номланган китобидан дастурул-амал сифатида фойдаланиш мумкин. Китобда 14.600 та ўзбек исмининг маъноси келтирилган бўлиб, исмларнинг ёзилиш шакли кирил ва лотин алифбосида берилган. 
Туғилганлик ҳақидаги гувоҳномалар ҳамда фуқаролик паспортларидаги ёзувларда учрайдиган имло хатоларини тузатиш учун ватандошларимиз қандай ҳаракатларни амалга оширишлари керак? 16 ёшга етган ўқувчилар фуқаролик паспорти олиш ҳуқуқига эга бўлишади. Уларнинг паспортларида имло хатоларига йўл қўйилмаслиги учун нималарни тавсия қилиш мумкин? Биринчи навбатда туғилганлик ҳақидаги гувоҳномадаги фамилия, исм ва ота исмининг ёзилишидаги имло хатолари бартараф қилиниши зарур. Бунинг учун ўша шахс туғилганлик ҳақидаги гувоҳнома берилган туман ёки шаҳардаги Фуқаролик ҳолати далолатномаларини қайд этиш бўлимларига (ЗАГС) ариза билан мурожаат қилиши керак. Ариза бир неча кун ичида кўриб ҳал қилинади ва имло хатолари тўғриланган янги гувоҳнома берилиб, паспорт янги гувоҳнома асосида ёзилади. 
Ота исмини «Бахтиёр ўғли», «Анваржон қизи» каби миллий шаклда ёздиришни истаганлар ҳам юқоридаги тартибда ариза беришлари керак.
Катта ёшдаги фуқаролар агар имло хатоларни тўғрилашга эринишса, паспорт алмаштириш ёшига тўлганда юзага келадиган имкониятдан фойдаланиб қолишлари мумкин. Фуқаролар 25 ва 45 ёшга тўлганларида фуқаролик паспортлари янгисига алмаштирилади.
Нима учун аксарият ҳолларда туғилганлик ҳақидаги гувоҳномалардаги фамилия ва ота исмини ёзишда орфографик хатолар мавжуд, деган савол туғилади. «Фуқаролик ҳолати далолатномаларини қайд этиш қоидалари»нинг 11-бандига кўра «Туғилганлик ҳақидаги гувоҳнома боланинг туғилганлиги, унинг ота-онаси ким эканлигини тасдиқловчи ягона ҳужжатдир». 23-бандда эса шундай ёзилган: «Боланинг ота исми унинг отасининг исмига кўра берилади. Агар отасининг исми қисқартирилиб, эркалаган ҳолда, имло хатолар билан ёзилган бўлса, у ҳолда ота исми тўғри, тўлиқ ҳолда ёзилади». Бироқ, «Қоидалар»нинг худди шу жойи давомини ўқисак мана бу жумлага кўзимиз тушади: боланинг «Отаси ҳақида маълумотлар туғилганлик ҳақида далолатнома ёзуви ва гувоҳномада ёзувлар шахсни тасдиқловчи ҳужжатлар асосида ўзгартиришсиз ёзилади». Бу эса, агар отанинг паспортида насли-насаби имло хатолар билан ёзилган бўлса ана шу хатолар фарзандининг туғилганлиги ҳақидаги гувоҳномага айнан кўчиб ўтиши шартлигини билдиради. Демак, кўра-била туриб имло хатоларининг умрини узайтиришга хизмат қилинади. Ҳозирги кунда амал қилаётган қонун ҳужжати моддаларини бузишга эса Фуқаролик ҳолати далолатномаларини қайд этиш органлари ходимлари ҳақли эмаслар. Боши берк кўчадан чиқишнинг йўли бормикан?

Маълумки, 2005 йилнинг сентябр ойидан бошлаб мамлакатимизда лотин ёзуви тўла амал қила бошлайди. Демак, фуқаролик паспортларидаги ёзувлар ҳам ҳозирги кирил алифбосидан лотин алифбосига ўтказилади. Мантиқан ўйлаб қаралса миллий валютамиз ва паспортларимиздаги ёзувлар ҳам тўлиқ лотин ёзувига ўтказилиши керак. Шу нуқтаи-назардан олиб қарасак, балки «Фуқароларнинг фамилия, исм, ота исмини ўзбек имло қоидалари асосида ёзиш тўғрисида» деб номланган алоҳида қонун яратиш керакдир? Ана шу қонунда кирил алифбосида нотўгри битилган ўзбекча фамилия, исм ва ота исмларини лотин алифбоси асосида паспортларга тўгрилаб ёзиш шарт қилиб қўйилса. Шунингдек, паспортдаги исм-фамилиялар ҳам ўзбек, ҳам инглиз тилларида бир хил, яъни ўзбек имло қоидалари асосида ёзилса мақсадга мувофиқ бўлур эди. Бунда Э.Бегматовнинг «Ўзбек исмлари» деб номланган китобида келтирилган исмларнинг ёзилиш шаклидан дастурул-амал сифатида фойдаланиш мумкин. 
Агар туғилганлик ҳақидаги гувоҳномани ёзиб берган ўзбек тилини билмайдиган масъул ходим «Тўхтаохун» исмини «Тахтахун» (тахта ва хун, яъни қон) деб ёзган бўлса исмни ўзгартиришга ҳаракат қилиш керакми ёки «Тахтахун» бўлиб қолавериш маъқулми? 
Шу ўринда бир масал ёдга тушади: Ҳайвонлар шоҳи бўлган шер қариб кучдан қолибди. Авваллари шерни кўрса икки чақирим наридан айланиб ўтадиган қуён, тулки, кийик каби ҳайвонлар энди уни калака қила бошлашибди. Иш шу даражага етиб борибдики, шерга «эшак» деб лақаб ҳам қўйишибди. Ҳамма ҳайвонлар шерни эшак деб чақира бошлашибди. Шер бечора кучсиз бўлиб қолган, ҳалиги ҳайвонларга бир нарса деёлмасмиш. Нима ҳам қиларди, секин-аста эшак деган лақабга кўника бошлабди. Ахийри, бир куни шернинг уйидан эшакнинг ҳанграган овози чиққан экан. Қиссадан ҳисса чиқариш сизларга ҳавола. 

Бу йил Мустақиллигимизнинг 11 йиллигини нишонлаймиз… 
«Давлат тили ҳақида»ги Қонун қабул қилинганига 13 йил тўлади…
 Ҳаш-паш дегунча тўрт йил ҳам ўтиб кетиб, 2005 йилнинг 1 сентябридан лотин ёзувига тўлиқ ўтамиз... 
Расмий ҳужжатда «Дилором» деган гўзал исмимиз «Дилярам» (Дил яраси), «Жўрақул» эса «Джуракул» деб ёзилган бўлса-ю, ёнмасдан «кул»га айланиб кетаверсак ва «бизга теккани шу экан» деб юраверсак ўз-ўзимизни ҳурмат қилишни қачон ўрганамиз?

Бахтиёр ШОҲНАЗАРОВ

“Моҳият”, 2002 йил
